11 Samhain 2011

A Chathaoirligh/A Stiúrthóir, a chara,
Beatha agus sláinte chugat!

Táimid ag scríobh chugat chun uasdátú a thabhairt ar an obair reatha agus ar phlean an eagrais don bhliain seo chugainn.
Tar éis bualadh libh ag Comhdháil Na Naíonraí Gaelacha i bPort Laoise ag tús mhí Dheireadh Fómhair táimid fíor-bhuíoch as ucht bhur nglaoanna ó shin i leith. Tá bhur dtuairimí agus bhur moltaí an-chabhrach ar fad chun an tseirbhís is éifeachtaí a sholáthar daoibh ar fud na tíre. Anseo thíos tá foirm aiseolais chun moltaí agus tuairimí eile a sheoladh chugainn.

Tá beirt ag obair linn anois mar Oifigigh Forbartha, Laura Rawdon agus Seán Ó hAdhmaill, agus tá siad ar fáil chun tacaíocht, cúnamh agus comhairle a chur ar fáil do chuile naíonra. Is féidir teagmháil a dhéanamh leo san oifig am ar bith ag:
Laura Rawdon:

laura@naionrai.ie, 01-8535198 nó 086-7981919
Seán Ó hAdhmaill:
sean@naionrai.ie, 01-8535142 nó 086-0403717
D’éirigh thar barr leis na clinicí anuraidh agus bhí deis iontach ag stiúrthóirí casadh lena chéile agus aithne níos fearr a chur ar a chéile. Mar sin beidh na clinicí á reáchtáil againn arís i mbliana, ag tosú i dTuaim, Co na Gaillimhe, ar an 17 Samhain 2011. Beidh clinicí eile ar siúl i gCill Dhéagláin, i Mala, in Inis Córthaidh agus sa Mhuileann gCearr. Beidh taispeántas eolais agus áiseanna ag gach clinic agus déanfar cur i láthair ar shuíomh Gréasáin FNT (www.naionrai.ie), áit gur féidir teacht ar acmhainní úsáideacha eile, mar shampla NaíNuacht.
I ndiaidh na gclinicí anuraidh bheartaigh muid líonraí/craobhacha a bhunú chun tacaíocht bhreise ar an talamh a spreagadh i bhur measc agus i gcónaí beidh na hOifigigh Forbartha ann chun cabhrú leis an tionscadal seo. Chuige sin beidh eolas breise á sheoladh againn chugaibh ag tús Mhí na Nollag agus cuirfear tús leis na líonraí/craobhacha le linn Eanáir 2012.

Cúrsaí Oiliúna: Tá Féilire Oiliúna curtha le chéile againn don scoilbhliain 2011-2012, rud a pléadh leis Na Naíonraí Gaelacha thar na blianta chun a chinntiú gur féidir le naíonraí agus le stiúrthóirí pleanáil don bhliain in am, go háirithe i gcomhthéacs an fhéilire ECCE. Tá réimse leathan cúrsaí ar fáil timpeall na tíre, cúrsaí Gaeilge, ceardlanna gníomhaíochta agus CDBO ina measc, agus iarraimid oraibh an deis a thapú freastal ar na cúrsaí seo ar mhaithe le dea-chleachtas sa naíonra. Tréaslaímid leis na rannpháirtithe a ghlac páirt sna cúrsaí go dtí seo, ach go speisialta na cúrsaí Gaeilge atá ag obair i dtreo agus ag cinntiú ard-chaighdeán na naíonraí. Tuigimid ar fad an luach a bhaineann leis an Luath-Thumadh Iomlán agus sealbhú na Gaeilge agus an ról lárnach atá ag naíonraí san obair thábhachtach seo.
Tá FNT ag obair ar cur i bhfeidhm Aistear agus tá iarratas déanta againn leis an Roinn Leanaí agus Gnóthaí Óige páirtnéireacht a chothú leis an CNCM chun ceardlanna agus seisiúin eolais a reáchtáil do naíonraí. Le linn 2011 rinne FNT gach iarracht ceardlanna Síolta a chur ar fáil i nGaeilge do naíonraí na tíre, ach níor éirigh leis an bplé a bhí againn le heagrais éagsúla chun na ceardlanna sin a  chur i gcrích. Níl dóthain Gaeilge ag comhordaitheoirí reatha Síolta chun tabhairt faoin obair seo. Tuigimid go raibh bearna mhór sna seirbhísí a chuireann FNT ar fáil don earnáil luathbhlianta Gaeilge dá bharr. Ba mhór ag FNT an deacracht seo a shárú le linn 2012 agus an deis a thairiscint do naíonraí dul i ngleic le Síolta trí mheán na Gaeilge. Tá roinnt naíonraí ag tabhairt faoi Síolta le heagrais eile, ach feictear dúinn gur gá an oiliúint agus an tacaíocht seo a chur ar fáil i dteanga na seirbhíse, sa Ghaeilge i gcás naíonraí. Arís tá iarratas ar mhaoiniú déanta leis an Roinn chun tabhairt faoin obair seo. Táimid ag súil le scéal dearfach roimh dheireadh na bliana. Agus buiséad aontaithe leis an Roinn beimid ag obair le naíonraí sa ghort go luath san athbhliain ar Síolta agus ar Aistear.
Agus an t-athrú mór a tháinig ar staid eacnamaíochta na tíre i 2008 bheartaigh an Rialtas agus an Foras tabhairt faoi chuíchóiriú na hearnála. Ó shin tá FNT, Na Naíonraí Gaelacha agus na heagrais bhunmhaoinithe uile ag obair le Foras na Gaeilge ar bhealach fónta ar an gceist seo mar aon lenár obair leanúnach leis an nGaeilge a chur chun cinn. Foilsíodh an tSamhail Nua Mhaoinithe i lár 2010 agus ó shin tá siar is aniar le cáipéisí, aighneachtaí agus cruinnithe idir an earnáil agus Foras na Gaeilge. Tá roinnt naíonraí i ndiaidh aighneachtaí a ullmhú ar an ábhar seo agus molaimid an dua a ghlac na naíonraí sin orthu féin agus iad ag tacú le FNT agus leis an Ghaeilge.

I measc na ndúshlán a bheidh romhainn, is cosúil, tá athruithe ar an Scéim Fhóirdheontais, gearradh siar ar chúrsaí oiliúna agus bearnaí taighde ar thodhchaí na naíonraí agus na hearnála. Más amhlaidh a bheidh cuirfidh na dúshláin seo bac ar obair an eagrais agus obair na naíonraí agus muid ag iarraidh an deis is fearr a sholáthar do thuismitheoirí, do leanaí agus d’oibrithe na seirbhísí luathbhlianta Gaeilge. Tá treoir faighte ag Foras na Gaeilge próiseas eile comhairliúcháin a reáchtáil agus tuigimid go mbeidh an Foras i dteagmháil libh ar fad ar an ábhar seo. Mar sin molaimid go ndéanfadh naíonraí machnamh ar impleachtaí na samhla dá gcuid oibre féin agus go nglacfadh gach naíonra an deis dul i bhfeidhm ar Fhoras na Gaeilge. Tá eolas ar fáil faoin Samhail Nua Mhaoinithe ó:
http://www.gaeilge.ie/ForasNaGaeilge/newsarticle.asp?lang=ga&id=258
http://www.gaelport.com/samhailnuamhaoinithe
Tuigimid go bhfuil an-chuid eolais sa litir seo ach tá sé rí-thábhachtach go mbeadh sibh ar an eolas faoi na hathruithe móra atá amach romhainn. Is féidir teacht i dteagmháil linn ag am ar bith le ceisteanna ar aon cheann de na hábhair atá luaite sa litir seo.
Bheadh muid an-bhuíoch ach an fhoirm aiseolais thíos a líonadh agus a sheoladh ar ais chugainn roimh 22 Samhain 2011.
Le gach dea-mhéin,

Máire Uí Bhriain




Clíona Frost

Cathaoirleach FNT




Príomhoifigeach FNT

************************************************************

Tá an litir seo faighte agus léite agam.

3 moladh gur mian liom a dhéanamh le FNT le tógáil san áireamh do phlean 2012:

1.
__________________________________________________________________________


__________________________________________________________________________

2.
__________________________________________________________________________


__________________________________________________________________________

3.
__________________________________________________________________________


__________________________________________________________________________

Ainm an Stiúrthóra:
______________________________________________

Ainm an Naíonra:
______________________________________________

Tá an fhoirm seo le seoladh ar ais chuig an oifig roimh 22 Samhain 2011.
